
Descripción generada automáticamente]
Gipuzkoako garapen agentziak Irunen bildu dira garapen ekonomikoa eta enplegua indartzeko 
Aldundiarekin sinatutako hitzarmenaren esparruan, aurrera egin nahi da lurralde-garapeneko, sustapen ekonomikoko eta enpleguko programetan

11 garapen agentzia horietako lehendakariak/zuzendariak gaur goizean bildu dira, agentzia horien eta Gipuzkoako Foru Aldundiaren artean sinatutako Lankidetza Hitzarmenaren garapenaren diagnostikoa egiteko, eta 2022rako helburuak eta hobetzeko proposamenak adostasunez proposatzeko. Gipuzkoako Foru Aldundian laster egingo den bilerara helarazi nahi dira helburu eta proposamen horiek.  
2017ko ekainaren 2an sinatu zen Lankidetza Hitzarmena Garapen Elkartean bildutako Gipuzkoako 11 garapen agentzien eta Gipuzkoako Foru Aldundiaren artean, eta aurtengo ekainaren 21ean berritu dute. 
Hitzarmen horren helburu nagusia da Gipuzkoako Foru Aldundiaren eta Toki Garapenerako Eskualdeko Agentzien arteko lankidetza esparrua garatzea, maila anitzeko lankidetza gobernantza garatzeko oinarriak ezarriz. 
Era berean, azken helburua da lurraldearen garapena zentzu zabalean sustatzea, eta, zehazki, lurraldearen sustapen eta berrikuntza sozioekonomikorako, inklusiorako eta enplegagarritasunerako, lurraldearen garapenarekin lotutako beste jarduera eremu batzuetara zabaltzeko aukerarekin. 
Hitzarmen horrek “lankidetza esparru bat ezartzen du helburu komun bat lortzeko estrategiak eta baliabideak elkartzen dituzten erakunde publiko eta eskudunen artean -bai lurralde mailan, bai herri mailan-, Gipuzkoa osoa eta bere udalerriak eta eskualdeak garatu ahal izateko”. 
Hala, eta Hitzarmenarekin berarekin bat etorriz, agentziek hiru erronka nagusi planteatzen dituzte 2022rako: gobernantzaren izaera horizontala indartzea, garapen agentziek programen esparruan duten rola adostea eta beste arlo batzuk sartzea Hitzarmenaren esparruan. 
Ficoban egindako topaketan izan dira Gipuzkoako hamaika Garapen Agentzietako presidenteak eta zuzendariak (Beterri-Buruntza Udalak, Bidasoa Bizirik-Bidasoa Activa, Debagoieneko Mankomunitatea, Debegesa – Debabarrenako Agentzia, Donostia Sustapena, Goieki - Goierriko Agentzia, Iraurgi Berritzen – Urola Erdiako Garapen Agentzia, Oarsoaldea, Tolosaldea Garatzen, Uggasa eta Urola Kostako Udal Elkartea). 

Agentzien lana aintzakotzat hartzea
Bestalde, topaketa honekin, garapen agentziek beren zeregin instituzionala nabarmendu nahi dute, eta duten rol bikoitza aintzat har dadila. Alde batetik, udalen tresnak izatea, estrategiak zehazteko eta eskualdeen eta udalerrien garapen sozioekonomikorako jarduerak inplementatzeko. 
Eta, bestetik, tokiko garapen prozesua errazteko agente bideratzaile gisa duten eginkizuna, dagozkien esku hartze eremuetan kapital soziala sortzea bultzatzen baitute, tokiko eragile sozioekonomiko anitzen arteko harremana erraztuz. 

